
Ganapati Vedapada Stava

ಗಣಪತಿವೇದಪಾದಸ್ತವಃ

ವಿಷ್ಣುರುವಾಚ -

ಶ್ರೀಮದ್ಗಜಶ್ರೇಷ್ಠಮುಖಾಗಜಾತ್ಮಜ ಪ್ರಸೀದ ಪಿತ್ರ್ಯಂ ಭಗವನ್ಭವದ್ಗಣಂ .

ತುಭ್ಯಂ ನಮಃ ಪೂರಯ ಮನ್ಮನೋರಥಾನ್ಗಣಾನಾಂ ತ್ವಾ ಗಣಪತಿಂ ಹವಾಮಹೇ
..೧..

ಶುಭಾನಾಂ ತ್ವಾ ನಿಧಿಮೀಶಾತ್ಮಜಾಕ್ಷಯಂ ಜನಾನಾಂ ತ್ವಾ ಸರ್ವದಾಭೀಷ್ಟಸಿದ್ಧಿದಂ .

ಗಣಾನಾಂ ತ್ವಾ ಗಜವಕ್ತ್ರಕರಂ ಶುಭಂ ಗಣಾನಾಂ ತ್ವಾ ಗಣಪತಿಂ ಹವಾಮಹೇ ..೨..

ಕೌತೂಹಲಂ ಮೇ ಭವದೀಶಪುತ್ರ ತ್ವಾಂ ದ್ರಷ್ಟುಮಿಷ್ಟಾರ್ಥದ ವಿಘ್ನರಾಜ .

ಬಾಲಾಂಶುಮಾಲೀವನಿಜಾಂಶುಪುಷ್ಟೇ ಸ್ವಯಂಯಜಸ್ವ ಪೃಥಿವೀಮುತದ್ಯಾಂ ..೩..

ಪ್ರಾದುರ್ಭವ ಗಣೇಶ ತ್ವತ್ಪಾದಭಕ್ತಿಮತೋ ಮಮ .

ನಮಸ್ತುಭ್ಯಂ ಪ್ರಪನ್ನಾತ್ಮನ್ ರಯಿಂ ವೀರವತೋ ಯಥಾ ..೪..

ತಂ ಗಣಾಧಿಪತಿಂ ವಂದೇ ದಾತುಂ ಸರ್ವಮನೋರಥಾನ್ .

ಜಾಗರ್ತಿಯಃ ಸ್ವಭಕ್ತಾನಾಂ ವಸುವಿತ್ಪುಷ್ಟಿವರ್ಧನಃ ..೫..

ಪ್ರಸೀದ ಶ್ರೀಫಲೈಃ ಪದ್ಮೈಃ ಶೋಭಾಭದ್ರ ವಿನಾಯಕ .

ಪಾಲಾಶಕುಸುಮೈಶ್ಚ ತ್ವಾಂ ಹುವೇ ಚಿತ್ರಾಯ ರಾಧಸೇ ..೬..

ತ್ವದ್ಭಕ್ತಾನಾಂ ಗಣಾಧೀಶ ನಮಸ್ತುಭ್ಯಂ ಶಿವಾತ್ಮಜ .

ತ್ವಾಮಾಹುಃ ಸುಹೃದಂ ಸಂತಃ ಸುವೀರಂ ಸುರಥಂ ರಯಿಂ ..೭..

ವಿದ್ರುಮಾಭಂ ಗಣೇಶ ತ್ವಾಂ ರತ್ನಸಿಂಹಾಸನಸ್ಥಿತಂ .

ಸ್ತೌಮಿ ವರೋನ್ಮುಖಂ ನಿತ್ಯಂ ಪ್ರಿಯಮೇಧಮುಪಸ್ತುತಂ ..೮..

ಯೇನ ಸಂಹರಸಿ ಬ್ರಹ್ಮಂಸ್ತ್ವದ್ಭಕ್ತಾರ್ತಿಂ ಗಣೇಶ್ವರ ...

ಸ ತು ಸುಕೃತಿನಾಂ ಪಾತಾ ದೀರ್ಘಸ್ತೇ ಅಸ್ತ್ವಂಕುಶಃ ..೯..

ಸರ್ವಕಾಮಾಸ್ತು ಯೇ ಸದ್ಭಿರ್ವಿನಾಯಕವಿಚಕ್ಷಣೈಃ .
ಭೋಗಾದಿಭಿಃ ಸದಾ ಸಂಪನ್ಮದಾಯ ಪರಿಷಿಚ್ಯಸೇ ..೧೦..

ಪ್ರಸನ್ನಮಿವ ಬಾಲಾರ್ಕಂ ಪ್ರಿಯಂ ಚಾಸ್ತಾರ್ಕಮುತ್ತಮಂ .

ನಮೋ ಗಣಪತೇ ತುಭ್ಯಂ ರಯಿಂ ಸಹಸ್ರವರ್ಚಸಂ ..೧೧..

ನಮಸ್ತೇ ಸ ಭವೇದ್ವಿದ್ವಾನಾಕಾರಃ ಸರ್ವಸುಹೃದಾಂ .

ಯಸ್ತ್ವಾಂ ಗಣಪತೇ ಧ್ಯಾಯೇದಂತಃ ಶುಭ್ರಾವತಾ ಪಥಾ ..೧೨..

ಗಣಪತಿವೇದಪಾದಸ್ತವಃ

ಸ್ಮರಾಮಿ ಚೇದ್ಗಣೇಶ ತ್ವಾಂ ನಿರ್ಯಾಂತೀಂದ್ರಿಯದುರ್ಜನಾಃ .
ಪ್ರಸೀದ ಕೃಪಯಾ ವೇಗಾದೇತೇ ವಾತಾ ಇವೋರವಃ ..೧೩..

ಬಭೂವುಃ ಕಿಲ ವಿಘ್ನೇಶ ತ್ವಾಮಾರಾಧ್ಯ ಕೃತಶ್ರಿಯಃ .
ನಮಸ್ತೇ ಬಹವಸ್ತಾತ ಪುರಾ ವಯಂ ಚ ಸೂರಯಃ ..೧೪..

ಸ್ಕಂದಾಗ್ರಜಾದೌ ಶುಭಕರ್ಮಣಾಂ ಕಃ ಪೂಜ್ಯಸ್ತ್ವದನ್ಯಃ ಸಕಲಾಮರಾಣಾಂ .

ತುಭ್ಯಂ ನಮಸ್ತೇಽಖಿಲವಿಘ್ನಶತ್ರೋ ಅಸ್ಯ ವಿಶ್ವಸ್ಯ ಭುವನಸ್ಯ ರಾಜಾ ..೧೫..

ತ್ವಂ ಕ್ರೀಡಸೇ ಯಥಾ ದೇವ್ಯಾ ಗಣೇಶಾಂಕನಿಷಣ್ಣಯಾ .

ಪಾಹಿ ನಃ ಸತತಂ ಸಾಕಂ ತಯಾ ವರ್ದ್ಧಸ್ವ ಸುಷ್ಟುತಃ ..೧೬..

ತ್ವಮೇವಾಭೀಷ್ಟದೋಽಸೀತಿ ನಿತ್ಯಂ ಗಣಪತೇಽರ್ಥಿನಾಂ .

ಪ್ರಸೀದ ಪ್ರಾರ್ಥಯೇತಸ್ತ್ವಾಂ ನೃಭಿರ್ಯತೋ ವಿನೀಯಸೇ ..೧೭..

ತ್ವಾಂ ಗಣೇಶ್ವರ ಸಂಸಾರತುಷಾರಾರ್ದಿತವಿಗ್ರಹಃ .
ಪ್ರಾದುರ್ಭವ ನಮಸ್ತುಭ್ಯಂ ಸ್ತುಷೇ ಮಿತ್ರಮಿವ ಪ್ರಿಯಂ ..೧೮..

ನಮಸ್ತೇ ವಿಘ್ನರಾಜಾಶು ನಿವಾರಯ ಶುಭೇತರಂ .

ತ್ವಮೇವಾಸಿ ಜಗತ್ಸರ್ವಂ ಯದ್ಭೂತಂ ಯಚ್ಚ ಭವ್ಯಂ ..೧೯..

ಪರತ್ರೇಹ ಚ ಸೌಖ್ಯಾಯ ತ್ವಾಮೇವಾಹಂ ಗಣಾಧಿಪ .

ಶರಣಂ ಚ ಮುಮುಕ್ಷೂಣಾಂ ಪ್ರಶಂಸಂತಿ ಪ್ರಶಸ್ತಿಭಿಃ ..೨೦..

ತ್ವಾಮಾಹುಃ ಕವಯಶ್ಚಿತ್ರಮವೇದ್ಯಮಜಮವ್ಯಯಂ .

ಗಣೇಶ ವಿದ್ಯಾಕಾಮಾನಾಮಾವಿಪ್ರಮಾ ಮನೀಷಿಣಂ ..೨೧..

ಶೋಣಾಬ್ಜಸ್ರಗ್ಭರಾಶ್ಲಿಷ್ಟಂ ಸುಧಾಂಶುಫಲಸನ್ನಿಭಂ .

ಗಣೇಶಂ ನೌಮಿ ತಂ ವಾಣ್ಯಂಯೋ ರಾಯೋ ವನಿರ್ಮಹಾನ್ ..೨೨..

ಅಸದಾಜ್ಞಾಂ ಸುಹೃದ್ರಕ್ಷಾಂ ವಿಘ್ನೇಶ ತ್ವಯಿ ಕುರ್ವತಿ .

ಸುಖೀ ಭವತಿ ಕೌಮಾರೀ ಈಶಾನೋ ಅಪ್ರತಿಷ್ಕುತಃ ..೨೩..

ಅನಾಥನಾಥ ವಿಘ್ನೇಶ ನಮಸ್ತುಭ್ಯಂ ಪ್ರಸೀದ ನಃ .
ಮಾದೃಶಾಂ ಕೃಪಣಾನಾಂ ಚ ತ್ರಾಯತಾಂ ಮರುತಾಂ ಗಣಃ ..೨೪..

ಮೂಷಕಾಸನ ಸರ್ವೇಷಾಂ ವರಾಣಾಮುತ್ತಮೋತ್ತಮಂ .

ಪ್ರಚೋದಯ ನಮಸ್ತುಭ್ಯಂ ಯಸ್ತೇ ಸಖಿಭ್ಯ ಆವರಂ ..೨೫..

ಸಹಾಯಮಸ್ಮಾಕಮಥೋ ನಿಯುದ್ಧೇ ಭವಾತ್ತಶಸ್ತ್ರಃ ಸತತಂ ಗಣೇಶ .

ನಮೋಸ್ತು ತುಭ್ಯಂ ದುರಿತಾಹಿತಾತ್ಮನಾಂ ತ್ವಯಾಧ್ಯಕ್ಷೇಣ ಪೃತನಾ ಜಯೇಮ ..

೨೬..

ತ್ವಮೇವ ಲೋಕರಕ್ಷಾರ್ಥಂ ಜಾಗರ್ಷಿ ಗಣನಾಯಕ .

ಪ್ರದಾತುಂ ಪ್ರೇರಯಸ್ಯಗ್ನಿಂ ದೇವಂ ದೇವೇಭ್ಯೋ ಹವಿಃ ..೨೭..

ಭವಾಮಃ ಪೀಡಿತಾ ನಿತ್ಯಂ ಗಣೇಶ ವೃಜಿನಾಹಿತೈಃ .

ಪಾತುಂ ದುಷ್ಕೃತಶತ್ರುಭ್ಯಃ ಪ್ರತ್ಯಙ್ನಃ ಸುಮನಾ ಭವ ..೨೮..

ವಿನಾಯಕ ನಮಸ್ತುಭ್ಯಂ ಸೂನವೇ ತಸ್ಯ ಶೂಲಿನಃ .
ಯಸ್ತಮಿಸ್ರಕ್ಷಯಾಯೋಚ್ಚೈರಾಸೂರ್ಯಂ ರೋಹಯದ್ದಿವಿ ..೨೯..

ತ್ವದಾಜ್ಞಯಾ ಕಿಲಾಗ್ನೀಂದುಭಾನವಸ್ತೇ ಗಣೇಶ್ವರ .

ಸತತಂ ನಿರ್ಮಲಾಂಲ್ಲೋಕಾನಾಯೇ ತನ್ವಂತಿ ರಶ್ಮಿಭಿಃ ..೩೦..

ಹಂತಾರಂ ಸರ್ವಪಾಪಾನಾಂ ಪಾತಾರಂ ಪುಣ್ಯಕರ್ಮಣಾಂ .

ಗಣೇಶ ಸ್ತೌಮಿ ಲೋಕಾನಾಮಧ್ಯಕ್ಷಂ ಧರ್ಮಣಾಮಿಮಂ ..೩೧..

ಯೋ ವಿನೋದಯತೀಶಾಂಕಾದುಮಾಂಕಂ ದ್ವಿರದಾನನ .

ಗರ್ಭಚ್ಛಿದೋಮಿಲೇ ಏತಾವಧ್ಯಕ್ಷಂ ಧರ್ಮಣಾಮಿಮಂ ..೩೨..

ಯಶ್ಚಿಂತ್ಯತೇ ಜಿತಕ್ರೋಧೈರಪುನರ್ವೃತ್ತಯೇ ಬುಧೈಃ .
ತಂ ನಮಾಮಿ ಗಣಾಧೀಶಮಧ್ಯಕ್ಷಂ ಧರ್ಮಣಾಮಿಮಂ ..೩೩..

ಮನೋನಿಧಿಭರಃ ಸೋಮಃ ಕರಿವಕ್ತ್ರಂ ಪ್ರಣಮ್ಯ ಯತ್ .

ಅವಾಪಾವೃತ್ತಮುಕ್ತಿಂ ತಂ ವಂದಸ್ವ ಮಾರುತಂ ಗಣಂ ..೩೪..

ಯತಸ್ತ್ವಂ ವಿಪದಾಂ ಹಂತಾ ದಾತಾಸ್ಯಖಿಲಸಂಪದಾಂ .

ಅತೋ ಗಣಪತೇ ಸದ್ಭಿರ್ನೃಭಿಃ ಸುವೀರ ಉಚ್ಯಸೇ ..೩೫..

ಯಾಚೇ ತತ್ಕಾಂಚನಂ ದೇಹಿ ಗಣೇಶ ತ್ವಾಮಕಿಂಚನಃ .
ಯತ್ತತ್ಕೃಪಣರಕ್ಷಾರ್ಥಂ ಜೇಷಿಜಿಷ್ಣೋ ಹಿ ತಂ ಧನಂ ..೩೬..

ವಿನಾಯಕಾಶೇಷಜಗತ್ಪ್ರಣಾಯಕ ಪ್ರಸೀದ ನಃ ಸ್ವೀಕೃತ ಪದ್ಮಪಂಕಜ .

ಕೃಪಾರ್ಣವ ತ್ವಚ್ಚರಣಾಬ್ಜಸೇವಿನಾಮಶ್ವಪತೇ ಗೋಪತ ಉರ್ವರಾಪತೇ ..೩೭..

ಪುನಃ ಕಿಮಾಗಚ್ಛಸಿ ಪಾಪಸಂಘ ತ್ವತ್ಪೀಡಿತೋಽಹಂ ಶರಣಂ ಗಣೇಶಂ .

ಭಜಾಮಿ ನಿರ್ಲಜ್ಜ ಭವತ್ಪ್ರಸಂಗಾನ್ನಿವರ್ತಸ್ವ ಹೃದಯಂ ತಪ್ಯತೇ ಮೇ ..೩೮..

ಪಯೋದ ಇವ ವಿಘ್ನೇಶ ಚಾತಕಂ ತೋಯಧಾರಯಾ .

ದರಿದ್ರಂ ಪಾಹಿ ಮಾಂ ಸ್ನೇಹಾದ್ರಾಯಾ ವಿಶ್ವಪುಷಾ ಸಹ ..೩೯..

ತ್ವಾಮೇವ ಚಿಂತಯೇ ತುಭ್ಯಂ ನಮಃ ಸಿದ್ಧಿವಿನಾಯಕ .

ವರೇಣ್ಯಂ ವರದಂ ಸರ್ವಂ ಮರುತ್ಸು ವಿಶ್ವಭಾನುಷು ..೪೦..

ಶಿವೌ ಚ ಶ್ರವಣಂ ನೇತ್ರಂ ಶಿವಭಕ್ತಶ್ಚ ಕೇಶವಃ .
ಯೋ ನಾರ್ಚತಿ ಗಣೇಶ ತ್ವಾಂ ನ ಹಿಷಸ್ತವನೋ ಮಮ ..೪೧..

ಯಸ್ತ್ವಂ ಭವಸಿ ಸನ್ನದ್ಧೋ ವಂದೇ ತಂ ತ್ವಾಂ ಗಣೇಶ್ವರಂ .

ತ್ವದ್ಭಕ್ತಾರಿವಿನಾಶಾಯ ಸ್ಥಿರೋ ರಣಾಯ ಸಂಸ್ಕೃತಃ ..೪೨..

ಗಣೇಶ ನೃತ್ಯತ್ತ್ವತ್ಪಾದತ್ರಿಪುರಧ್ವಂಸಿಭೀರ್ಯತಃ .
ಶಿವಾಗ್ರೇ ಕಿಲ ಧರ್ಮಾಂಶೋರಾಹರಯೋ ರಥಯುಜಃ ..೪೩..

ವಿಘ್ನೇಶ ತ್ವತ್ಕರೋತ್ಸೃಷ್ಟತೋಯಕ್ರೀಡಾರವಾತ್ಕಿಲ .

ಭವತ್ಯುದ್ವಿಜಿತಾ ಭಾನೋರಾಹರಯೋ ರಥಯುಜಃ ..೪೪..

ಕ್ರೀಡತಸ್ತೇ ವಿಯನ್ನದ್ಯಾಂ ಶ್ರುತ್ವಾ ವಿಘ್ನೇಶ ಬೃಂಹಣಂ .

ಭೀತಾ ಭವಂತಿ ಚಂಡಾಂಶೋರಾಹರಯೋ ರಥಯುಜಃ ..೪೫..

ತ್ವಮೇವ ಗತಿರುತ್ತಮಾ ಭವಾಕುಲಿತಚೇತಸಾಂ
ಗಣೇಶ ಕರುಣಾಂಬುಧೇ ಸುರೇಶ ಶರಣಾರ್ಥಿನಾಂ .

ಭವಂತಮೇವ ಸಂತತಂ ಭಜಾಮ್ಯಚಂಚಲೇಕ್ಷಣೈಃ
ಪಶ್ಯೇಮ ಶರದಃ ಶತಂ ಜೀವೇಮ ಶರದಃ ಶತಂ ..೪೬..

ಕರೀಂದ್ರಮುಖ ಭಾರತೀಂ ಚತುರ್ಮುಖಮುಖೋದ್ಗತಾಂ
ಸ ವೇದ ಲೋಕಸಮ್ಮತಾಂ ಭವಂತಮೇವ ಸಂಸ್ಮರೇ .

ತದಾ ವಯಂ ಶಶಿಪ್ರಭಂ ವಿಪಕ್ಷನೇತ್ರಭಾನುಭಿಃ
ಪಶ್ಯೇಮ ಶರದಃ ಶತಂ ಜೀವೇಮ ಶರದಃ ಶತಂ ..೪೭..

ತ್ರಿನೇತ್ರಪುಷ್ಕರಂ ಮಿನಶ್ರಿಯಂ ತ್ವದೀಯಮುಜ್ಜ್ವಲಂ
ಪ್ರಫುಲ್ಲವಿದ್ರುಮಪ್ರಭಂ ಸ್ಮರಂತಿ ಯನ್ಮಹಾಶುಭಂ .

ತದದ್ಯ ಸರ್ವಕಾಮದಂ ವಿನಿದ್ರನಿಶ್ಚಲೇಕ್ಷಣೈಃ
ಪಶ್ಯೇಮ ಶರದಃ ಶತಂ ಜೀವೇಮ ಶರದಃ ಶತಂ ..೪೮..

ತ್ವಮೇವ ಗುಣಮಾತ್ಮಾನಂ ಕೃತಕ್ರಿಯಮವಿಕ್ರಿಯಂ .

ಗಣೇಶ ಶ್ರುತಸಂಪೂರ್ವಂ ವಿದ್ಮಾಹಿ ತ್ವಾ ಧನಂ ಜಯ ..೪೯..

ಪ್ರಕ್ಷಾಲಿತಭವತ್ಪಾದ ಗಲಂತಿ ಷಣ್ಮುಖಾಗ್ರಜ .

ಪಾಪಕಂಡೂನಿಹತ್ಯೈ ತ್ವಾಮಪೋ ಯಾಚಾಮಿ ಭೇಷಜಂ ..೫೦..

ಗಣೇಶ ಮಾಂ ರಕ್ಷಸಿ ಪೂಜಯಾ ಚೇತ್ಪ್ರೀತಿರ್ಬುಧಾನಾಂ ನಿರುಪಾಧಿಕಾರಾ .

ಪೂರ್ವಂ ನ ಚೇತ್ಸತ್ಕೃತಮಾನಯೋಗಾದ್ವಿತನ್ವತೇ ಪ್ರತಿ ಭದ್ರಾಯ ಭದ್ರಂ ..೫೧..

ಅರ್ಕಮಂಡಲಮಧ್ಯಸ್ಥಂ ಪುರುಷಂ ದ್ವಿರದಾನನ .

ಹಿರಣ್ಮಯಂ ಭಜಾಮಸ್ತ್ವಾಮುದ್ವಯಂತಮಸಸ್ಪರಿ ..೫೨..

ವಿಘ್ನೇಶ ಮದ್ದುಷ್ಕೃತಶತ್ರುವರ್ಗಂ ವೃತ್ರಂ ಪುರಾರಾತಿಮಿವಾಮರೇಶಃ .
ಕುರುಷ್ವ ಶಾಂತಿಂಮಮ ಕುಕ್ಷಿ ವಹ್ನೇಸ್ತ್ವಂ ಮಾಯಾಭಿರನವದ್ಯಮಾಯಿನಂ ..೫೩..

ಅರ್ಥವಾಂಛಾಂ ದದಾತೀತಿ ಚೇತಸ್ಯೇತಾನ್ ವಿನಾಯಕಃ .
ಪ್ರತಿಜಾನೀಹಿ ಲೋಕಾನಾಂ ಜಯತಾಮಿವ ದುಂದುಭಿಃ ..೫೪..

ವಿಶ್ರಾಣ ನಾದಮಿಷ್ಟಾನಾಂ ಗಣೇಶಾಗ್ರೇ ಸುಕರ್ಮಿಣಾಂ .

ತ್ವಮೇವ ವಂದ್ಯಪಾದಶ್ರೀರಸಿ ಪ್ರಿಯೋ ನೋ ಅತಿಥಿಃ ..೫೫..

ಕ್ರೌಂಚಾರಾತಿಗುರೋ ತುಭ್ಯಂ ನಮಃ ಶಂಕರನಂದನ .

ವಿಘ್ನೇಶ ಭವದುಃಖಾರ್ತ ಅಸ್ಮಾ ಅಸ್ಮಾ ಇದಂಧಸಃ ..೫೬..

ಹೇರಂಭ ತ್ವಾಮಹಂ ತಸ್ಮಾತ್ಪ್ರಾರ್ಥಯೇ ಭಕ್ತವತ್ಸಲ .

ಕೃಪಾಬ್ಧೇ ತ್ವತ್ಪ್ರಪನ್ನಾನಾಂ ಯದ್ದಿತ್ಸಸಿ ಸ್ತುತೋ ಮಘಂ ..೫೭..

ಬ್ರಹ್ಮಾಣಂ ಶಂಕರಂ ವಿಷ್ಣುಮೇಕದಂತಂ ವಿದುರ್ಬುಧಾಃ .
ತ್ವಾಮೇವ ಸಕಲಾಂಲ್ಲೋಕಾನಗ್ನಿಂ ಚ ಹವ್ಯವಾಹನಂ ..೫೮..

ಅಪುಣ್ಯಹಿಂಸಾಶುಭರಕ್ಷಣತ್ವಾತ್ಪ್ರಯೋಜನಂ ಮನ್ಮಥವೈರಿಪುತ್ರ .
ಸತಾಂ ಮತಿರ್ನಾಸ್ತಿ ಗಣೇಶಹೃದ್ಯಾ ಸತ್ಯಂ ಬ್ರವೀಮಿ ವಧ ಇತ್ಸತಸ್ಯ ..೫೯..

ಹೃದಿ ವಾ ಶಿವಯೋರಗ್ರೇ ಬಹಿರ್ವಾಸಿ ಗಣೇಶ ಕಿಂ .

ಸಂಶಯಂ ದ್ರಷ್ಟುಮೇತಿ ತ್ವಾಮಿತಿ ವಾ ಇತಿ ಮೇ ಮನಃ ..೬೦..

ಗಣೇಶ ತ್ವತ್ಕಟಾಕ್ಷಶ್ರೀಪಕ್ಷೇ ತೇ ಚ ಹಿ ಕೇವಲಂ .

ಅಲಂ ಕಮಖಿಲಾರ್ಥಾನಾಮನ್ಯಂ ಪಕ್ಷಂ ಚ ನ ಪ್ರತಿ ..೬೧..

ಉಮಾವೃಷಾಂಕಯೋರಗ್ರೇ ಯತ್ರ ವಿಘ್ನೇಶ ವರ್ತಸೇ .

ಸೇವನ್ಕೃತನಮಸ್ಕಾರಸ್ತತ್ರ ದೇವಾಁಉಪಹ್ವಯೇ  ..೬೨..

ಕೈವಲ್ಯಪ್ರಾಪ್ತಯೇ ಚ ಶ್ರೀವಾಕ್ಸಂತಾನಾಭಿವೃದ್ಧಯೇ .

ಗಣೇಶಯಾಸ್ತ್ರಿಲೋಕಾನಾಂ ಗೃಣಂತಿ ವಿಪ್ರ ತೇ ಧಿಯಃ ..೬೩..

ಸಮಸ್ತ ದೇವತಾಮೂರ್ತೇ ಸಾಧೂನ್ಪಾಹಿ ಗಣಾಧಿಪ .

ಪ್ರಸೀದ ಭೂಸುರೈರ್ದತ್ತಂ ಪಿಬಾ ಸೋಮಮೃತೂಁರನು  ..೬೪..

ಪರಸ್ಪರಂ ಸುಸಂಸ್ಪೃಷ್ಟಂ ಪಿತೃಪುತ್ರಕಯೋರಿವ .

ಪ್ರಸಿದ್ಧೋ ವಿಘ್ನರಾಜಾಹಂ ತ್ವಮಸ್ಮಾಕಂ ತವಸ್ಮಸಿ ..೬೫..

ಯದ್ಭಕ್ತವರದೋಽಸೀತಿ ವಿಘ್ನೇಶಾಭಕ್ತವಿಘ್ನದ .

ಕೃತಾರ್ಥೋಽಸ್ಮಿ ಭವದ್ಯೋಗಾದುತೋತತ್ಸತ್ಯಮಿತ್ತವ ..೬೬..

ಪ್ರಸಾದಸುಮುಖೋಽಸ್ಮಾಕಂ ಪ್ರಾದುರ್ಭವ ಗಣೇಶ್ವರ .

ದಧಿಕ್ಷೀರಾಜ್ಯಯುಕ್ತಾನ್ನಂ ಪ್ರತೇ ವಯಂ ದದಾಮಹೇ ..೬೭..

ಯತ್ತತ್ಸಮಸ್ತವಿದ್ಯಾನಾಂ ಜನ್ಮಕೃದ್ವಾಸಿ ಸಂಪದಾಂ .

ಗಣೇಶಾಲಿಂಗಿತಾಂ ಲಕ್ಷ್ಮೀಮಥಾ ನೋ ವರ್ದ್ಧಯಾ ಗಿರಃ ..೬೮..

ನಮಸ್ತೇ ದೇವದೇವೇಶ ಗಣೇಶ ಕರುಣಾನಿಧೇ .

ತ್ವತ್ಪ್ರಸಾದಾತ್ಸದಾಸ್ಮಾಕಂ ವಿಭೂತಿರಸ್ತು ಸೂನೃತಾ ..೬೯..

ನಮೋ ನಮಸ್ತೇ ತ್ರಿಪುರಾಂತಕಾತ್ಮಜ ವಿಪಾಪ್ಮನಾ ಪುಣ್ಯಸಮೂಹಪೀಡಿತಾನ್ .

ಪಾಹಿ ತ್ವದೀಯಾಂಘ್ರಿಸರೋರುಹಾಶ್ರಿತಾಂಸ್ತ್ವಂ ನಃ ಪಶ್ಚಾದಧರಾದುತ್ತರಾತ್ಪುರಃ ..
೭೦..

ಗಣೇಶ್ವರ ತ್ವಾಂ ಭಗವಾನ್ಪ್ರಸೂಸ್ತಾಂ ಶಂಭುಸ್ತ್ರಿಲೋಕ್ಯಾಂ ಸುತಲಾಭಕೀರ್ತಿಂ .

ಬ್ರಹ್ಮರ್ಷಿದೇವದ್ವಿಜಕೀರ್ತನೀಯಂಋತಪ್ರಜಾತಾಂ ಬೃಹತೀಮವಿಂದತ್ ..೭೧..

ಗತಿಸ್ತ್ವಮೇವೇತಿ ಗಣೇಶ ಜಾನೇ ತುಭ್ಯಂ ನಮಃ ಸ್ಕಂದಗುರೋ ಪ್ರಸೀದ .

ತ್ವತ್ಪಾದಭಕ್ತ್ಯಾಖಿಲಕಾಮದಾತಾ ಅಹಂ ದೇವಾನಾಮುತ ಮರ್ತ್ಯಾನಾಂ ..೭೨..

ತಸ್ಯ ಪ್ರಸೂನುಂ ಶರಣಂ ಪ್ರಪದ್ಯೇ ಗಣೇಶ್ವರ ತ್ವಾಂ ತರುಣೇಂದುಮೌಲೇಃ .
ಯಃ ಶೂಲಪಾಣೇಃ ಸ್ವಭುಜಪ್ರತಾಪಾದೇಕ ಇದ್ರಾಜಾ ಜಗತೋ ಬಭೂವ ..೭೩..

ಜಾನಾತಿ ಕಿಂ ತೇನ ಹಿಯದ್ಧಿ ಪಾರಂ ಯಃ ಸರ್ವವಿದ್ಯಾರಮಣೋಽಪಿ ಸಾಕ್ಷಾತ್ .

ಮಹದ್ಗಣೇಶಾಖಿಲದೇವರಾಶಿಃ ಸೋ ಅಂಗ ವೇದಯದಿ ವಾ ನ ವೇದ ..೭೪..

ನಮಸ್ಕುರು ಗಣಾಧ್ಯಕ್ಷಮೇತಂ ಚಿತ್ತಂ ಭಜಾನ್ವಹಂ .

ವರದೋ ಹಿ ಸ್ವಭಕ್ತಾನಾಮಯಂ ಶಿವಾಭಿಮರ್ಶನಃ ..೭೫..

ಮಾಹಾತ್ಮ್ಯಂ ಕೋ ನು ಜಾನಾತಿ ತವ ಸ್ವರ್ಗಫಲಾರ್ಥಿನಃ .
ವೀತವಿಘ್ನಂ ಗಣೇಶಾರ್ಯಾಸ್ತ್ವಯಾಯಜ್ಞಂ ವಿತನ್ವತೇ ..೭೬..

ಉಪಾಸ್ಯೇಽಮುಂ ಗಣಾಧೀಶಂ ಭೋ ಚೇತಃ ಕುತ್ರ ಗಚ್ಛಸಿ .

ಶೃಣುಷ್ವಾರ್ಯಮನಾಯಾತ ವಿಶ್ವವಿನ್ಮನಸಸ್ಪತಿಃ ..೭೭..

ಭಕ್ತವಾತ್ಸಲ್ಯಕಾರುಣ್ಯಾದಸ್ಮಾನ್ಪಾಹಿ ಗಣಾಧಿಪ .

ಕಿಮುತ ತ್ವದ್ಗುಣಾಂಸ್ತೋತುಂ ಭುವನಸ್ಯ ಪತೇ ವಯಂ ..೭೮..

ಯತೋ ಗಣಪತೇ ಪ್ರಾಪ್ತಗಜಾಕಾರೋಽಸಿ ಕೌತುಕಾತ್ .

ಅತಃ ಕ್ಷಿತೀಂದ್ರಮಧ್ಯೇಽಭೂದಿಭೋ ರಾಜೇವ ಸುವ್ರತಃ ..೭೯..

ಧರ್ಮೈಕಶರಣಾನ್ರಕ್ಷ ಸಾಧೂನ್ವಿಘ್ನೇಶ ಸುವ್ರತಾನ್ .

ಪಾಪಾನಿ ಗೋದ್ವಿಜಾತೀನಾಂ ಜಹಿ ರಕ್ಷಾಂಸಿ ಸುಕ್ರತೋ ..೮೦..

ಗಣೇಶ ತ್ವಾಂ ಮಹಾಯೋಗೀ ಸ್ಮರತೀಂದ್ರಿಯಮಾರುತಾನ್ .

ನಿಗೃಹ್ಯ ಚಿತ್ತಾನಿಂದ್ರಸ್ಯ ಅಭೀಶೂಁರಿವ  ಸಾರಥಿಃ ..೮೧..

ಶ್ರೀಪಾರ್ವತೀಪುತ್ರ ತವ ಪ್ರಸನ್ನಂ ಪಾದಾರವಿಂದಂ ಶರಣಂ ಭಜಾಮಃ .
ಗಣೇಶ ನಸ್ತ್ವತ್ಕರುಣಾವಿಶೇಷಾತ್ಸದಾಸುಗಃ ಪಿತುಮಾಁ ಅಸ್ತು ಪಂಥಾಃ ..೮೨..

ಇಷ್ಟ್ವಾ ತ್ವಾಂ ವಿಘ್ನರಾಜಾರ್ಯಾಂಶ್ಚತುರ್ವರ್ಗಫಲಾರ್ಥಿನಃ .
ಲಭಂತೇ ಸ್ವಾನುಕೂಲಾರ್ಥಾನ್ಸಾಕಮೇಕೇನ ಕರ್ಮಣಾ ..೮೩..

ತಯೈವ ವೇದ್ಯಮೌಲಿಸ್ತ್ವಂ ಶ್ರುತಿವಾಚಾ ಗಣೇಶ್ವರ .

ತ್ರಯೀಮಯೀ ತ್ವದುದ್ಧಾರ್ಯಯಜ್ಞಂ ದಧೇ ಸರಸ್ವತೀ ..೮೪..

ವಿನಾಯಕ ತ್ವಾಂ ಪ್ರಣಮಾಮಿ ಸದ್ಭಿರ್ವಿಘ್ನಾಪಹತ್ಯೈ ಶುಭಕರ್ಮನಿಷ್ಠೈಃ .
ಆರಾಧನೀಯಂ ಸಕಲಾಮರಾಣಾಂ ಯಜ್ಞಸ್ಯ ಕೇತುಂ ಪ್ರಥಮಂ ಪುರೋಹಿತಂ ..

೮೫..

ತ್ವಾಮೇವ ಜಾನೇ ಸಕಲಾಮರಾಣಾಂ ಗತಿರ್ಗಣೇಶಾಭಯದಾನದಕ್ಷಂ .

ಸತಾಂ ಕ್ಷಿತಿಃ ಸ್ವರ್ಗಸುಖೋನ್ಮುಖಾನಾಂ ನಾಭಿಂಯಜ್ಞಾನಾಂ ಸದನಂ ರಯೀಣಾಂ
..೮೬..

ಗಣೇಶಾನುಗ್ರಹಾಯಾಮುಮಪಸಾರಯ ದುಷ್ಕೃತಂ .

ಕ್ರತು ಭೂಮಿಷು ವಿಪ್ರಾಣಾಂ ಸೋಮಂ ಸೋಮಪತೇ ಪಿಬ ..೮೭..

ಕದಾ ತ್ವತ್ಕರುಣಾ ತುಭ್ಯಂ ನಮೋ ವಿಘ್ನೇಶ ಮಾನಸಂ .

ವತ್ಸಂ ಪ್ರತಿ ಯಯೌ ಸ್ನೇಹಾದಾಧೇನುರಿವ ಧಾವತು ..೮೮..

ಯದಿ ವಾ ಕಮಲಾರ್ಥಿಹೃಚ್ಛಿಶೋರ್ಗಣಪತೇರ್ಮುದೇ .

ರಕ್ತಪದ್ಮಸಿತಾಂಭೋಜೈರ್ಯಜಸ್ವ ಜಾತವೇದಸಂ ..೮೯..

ತಸ್ಮಾತ್ತ್ವಮೇವ ವಿಘ್ನೇಶ ಪಾವನಃ ಸರ್ವದಾ ಭವ .

ಸ ಸ್ವಾಮೀ ಶ್ರೇಯಸೇಯಸ್ಮಾದ್ಯೋ ಅಸ್ಮಾನ್ವೀರ ಆನಯತ್ ..೯೦..

ಸಶ್ರೀಕಂ ತವ ಸಾಮರ್ಥ್ಯಂ ವಿಘ್ನರಾಜಾಶ್ವಿನೌ ಕಿಲ .

ಅಭೂತಾಂ ತ್ವತ್ಪದಧ್ಯಾನಾತ್ಕವೀ ಗಂಭೀರಚೇತಸಾ ..೯೧..

ತಥಾಪಿ ನ ತ್ವಾ ವಿಬುಧಾಃ ಸ್ಮರಂತಿ ವಿಘ್ನೇಶ ನಃ ಪಾಹಿ ಗತಿಸ್ತ್ವಮೇವ .

ಇಷ್ಟಂ ಸ್ವಕರ್ಮ ತದುಪಾಸ್ತ್ಯಭಾವಾತ್ಪುರಃ ಪಶ್ಯಂತಿ ನಿಹಿತಮರತೌ ..೯೨..

ಸುಹೃದ್ಭವರ್ಧಿವಿಘ್ನೇಶ ತ್ವನ್ಮುದೇ ಕೃತಕರ್ಮಣಾಂ .

ತ್ವಾಮುದ್ದಿಶ್ಯ ಕೃತೇ ಬ್ರಹ್ಮನ್ಯಜ್ಞೇ ಯಜ್ಞೇನ ಉದವ ..೯೩..

ವಂದೇ ಪ್ರಪನ್ನಂ ತನಯಂ ಗಣೇಶಂ ತ್ವಾಂ ದಕ್ಷಿಣಾಮೂರ್ತಿ ಶಿವಸ್ಯ ತಸ್ಯ .
ಯಂಭೂಸುರಾಃ ಸರ್ವಹೃದಿ ಪ್ರವೇಶಮೇಕಂ ಸಂತಂ ಬಹುಧಾ ಕಲ್ಪಯಂತಿ ..೯೪..

ತ್ವಮೇವ ಶಂಭುರ್ಹರಿರಬ್ಜಯೋನಿರ್ಗಣೇಶ ಕಲ್ಯಾಣನಿಧೇ ನಮಸ್ತೇ .

ತ್ವದರ್ಪಿತಂಯಜ್ಜಗದಂತರಾತ್ಮಂಸ್ತನ್ಮೇ ಜುಷಸ್ವ ಶಿಪಿವಿಷ್ಟ ಹವ್ಯಂ ..೯೫..

ಗತಿಃ ಸಕಲಭೂತಾನಾಂ ಗಣೇಶ ಸ್ಮರಣಂ ತವ .

ಚರಣಸ್ವರ್ಣಪದ್ಮಾಭ್ಯಾಮಸ್ಮಾಕಮುತ್ತಮಂ ಕೃಧಿ ..೯೬..

ಗಣೇಶಾಶ್ರಮವರ್ಣಾನಾಂ ಗುರವೇ ಬ್ರಹ್ಮಮೂರ್ತಯೇ .

ಸಾಕ್ಷಾದ್ಭವ ನಮಸ್ತುಭ್ಯಂ ವಿಪ್ರಾಯ ಬೃಹತೇ ಬೃಹತ್ ..೯೭..

ಐರಾವತಾಸನ ಸ್ತುತ್ಯೋ ಭವಸಿ ತ್ವಂ ಗಣಾಧಿಪ .

ಆಖುಯಾನೋಽಪಿ ದೇವಾನಾಮದ್ಧಾ ದೇವ ಮಹಾಁ ಅಸಿ ..೯೮..

ಪ್ರಸೀದ ನಿಕ್ಷೇಪ ಇವಾಧನಸ್ಯ ತ್ವತ್ಪಾದಭಕ್ತಸ್ಯ ದಯಾನಿಧೇ ಮೇ .

ನಮಾಮಿ ವಿಘ್ನೇಶ್ವರ ಸರ್ವದಾ ತ್ವಾಂ ಪ್ರಚೇತಸಮಮೃತಂ ಸುಪ್ರತೀಕಂ ..೯೯..

ಪ್ರಸೀದ ಪಾಹಿ ವಿಘ್ನೇಶ ನಮಸ್ತೇ ಶರಣಾರ್ಥಿನಾಂ .

ಪ್ರದಾತುಂ ತ್ವಮಭೀಷ್ಟಾರ್ಥಾನೇವಾಶೂರ ಉತ ಸ್ಥಿರಃ ..೧೦೦..

ಗಣೇಶ್ವರಾತಪ್ತಹೃದಾಮಿನಾಂಶುಭಿರ್ಗ್ರೀಷ್ಮೇ ಮೃದುರ್ವಾತಶಿತಾಂಶುಶೀತಲಃ .

ತ್ವಂ ಸರ್ವದಾ ರಕ್ಷಸಿ ಭೀತಚೇತಸಾಂ ದಕ್ಷೋ ದೇವಾನಾಮಸಿ ಹಿ ಪ್ರಿಯೋಮದಃ ..
೧೦೧..

ನಿವಾರಯಾಜ್ಞಾನಭವಾಂಧಕಾರಂ ಗಣೇಶ ಕಲ್ಯಾಣನಿಧೇ ನಮಸ್ತೇ .

ಪಾಹಿ ಪ್ರಸೀದ ಶ್ರುತವತ್ಸಲತ್ವಾದ್ದೇವ ಇವ ಸವಿತಾ ಸತ್ಯಧರ್ಮಾ ..೧೦೨..

ದದಾಸಿಯಸ್ತ್ವಂ ಕಿಲ ಭಾರತೀಂ ಚ ಗಣೇಶ ಲಕ್ಷ್ಮೀಂ ಭವದಾಶ್ರಿತಾನಾಂ .

ತೇ ದ್ವೇಽಧುನಾ ವಾಕ್ಕಮಲಾಚ ದೈತ್ಯಾನ್ಸತ್ತ್ವಂ ನೋ ವೀರವೀರ್ಯಾಯ
ಚೋದಯ ..೧೦೩..

ಸ್ವಸ್ಥಚಿತ್ತಂ ಗಣೇಶ ತ್ವಾಂ ಸ್ತುವಂತಿ ಪ್ರೀತಿಭಾವತಃ .
ಭವಂತಂ ಪುಣ್ಯವಂತಸ್ತು ಶುದ್ಧಂ ಶುದ್ಧೇನ ಸಾಮ್ನಾ ..೧೦೪..

ನಮಾಮಿ ವಿಘ್ನರಾಜಸ್ತ್ವಂ ತ್ವಮೇವ ಸರ್ವವಾಹನಂ .

ತ್ವಮೇವ ವಪುರ್ಹೃದ್ಸ್ಥಾನಃ ಪಾತಾ ಸೋಮಾನಾಮಸಿ ..೧೦೫..

ಗಣೇಶೋಯಮಿತೀಹ ಚಿಂತಯತಾಂ .

ಹರತ್ಯಾಯವಿದಾಂ ಸರ್ವಾಂ ಅಸುರೇಭ್ಯಃ ..೧೦೬..

ಮಖಕಾಮಾರಿತ್ರಿನಯನಾತ್ಮಜೋಽಸಿ ತ್ವಂ ರಕ್ಷಸಾಂ ಋತುವಿಘಾತಕಾರಿಣಾಂ .

ಹಂತಾ ಕರೀಂದ್ರಮುಖಸೋಮವೀರುಧಂ ಯಜಮಾನೇ ಸುನ್ವತಿ ದಕ್ಷಿಣಾವತಿ ..

೧೦೭..

ವರಪ್ರದಂ ಗಣೇಶಂ ನಮಸ್ಕರೋಮಿ ನಿತ್ಯಂ .

ಸುರೋತ್ತಮಂ ಸುರಾಣಾಂ ಚ ರಥೀತಮಂ ರಥೀನಾಂ ..೧೦೮..

ಧೃತಾಂಕುಶಗಣೇಶ ತ್ರಿನೇತ್ರತನಯಾಸ್ಮಾನ್ಪಾಹಿ .

ತ್ವದೀಯಾಂಗಹಸ್ತಮುಷ್ಟಿರ್ದಕ್ಷಿಣಾ ಪಾತ್ವಂಹಸಃ ..೧೦೯..

ಅಕ್ಷ್ವಿತ್ವಂ ಶೂಲಪಾಣೇಸ್ತ್ವತ್ಪಿತುಸ್ತಾ ಅಭೂವನ್ .

ವಿಘ್ನೇಶ ಭಾಂತಿ ಶ್ರೀಭಿರ್ಯಾಭಿರ್ವಾ ಸೂರ್ಯಃ ಸಹ ..೧೧೦..

ದಂತಿಶ್ರೇಷ್ಠಮುಖಃ ಪಾಶಹಸ್ತಃ ಸಿಂದೂರವರ್ಣೋ ಗಣೇಶಃ .
ದಾತುಂ ನಃ ಶ್ರಿಯಮಾಯಾತಿ ದೀಪ್ತಿಮಾನ್ಭುವೋ ಜನಸ್ಯ ದಿವ್ಯಸ್ಯ ರಾಜಾ ..೧೧೧..

ಕಿಂ ನು ಗ್ರಹಾನುಗ್ರಹತಾವಿಚಿತ್ರಂ ಭವತ್ಸಹಾಯೋಽಸ್ತಿ ಯದೀಶಪುತ್ರ .
ಪ್ರಸೀದ ವಿಘ್ನೇಶ ಭವತ್ಪ್ರಸಾದಾದ್ಯಂ ಕಾಮಯೇ ತಂ ತಮುಗ್ರಂ ಕೃಣೋಮಿ ..

೧೧೨..

ಧ್ಯಾಯಾಮಿ ತಂ ಕಾಂಚನಶೈಲಕುಕ್ಷೌ ಗಣೇಶ್ವರಂ ಕಿಂಪುರುಷಪ್ರಸಿದ್ಧಾಃ
ಯಂ ಕಿನ್ನರಾಸ್ತುಂಬರುನಾರದಾದ್ಯಾಃ ಪೂರ್ಣಗಭಸ್ತಿಮೀಳತೇ ಸುಪಾಣಿಂ ..೧೧೩..

ತುಭ್ಯಂ ನಮಸ್ತೇ ಕೃತವಹ್ನಿಮೂರ್ತಿಸ್ತ್ವಮೇವ ವಿಘ್ನೇಶ್ವರ ಜಾತಲೀಲಃ .

ದದಾಸಿ ಸಂಗೋಪ್ಯ ತಯಾ ವಿಶೇಷಾದ್ಭಾಗಂ ದೇವೇಭ್ಯೋ ಹವಿಷಃ ಸುಜಾತ ..

೧೧೪..

ಕೋ ನು ತ್ವದನ್ಯಂ ಶರಣಾಗತಾಃ ಶ್ರಿಯಃ ಪ್ರಸೀದ ವಿಶ್ವೇಶ್ವರ ಭಕ್ತವತ್ಸಲ .

ತ್ವದಾಶ್ರಿತಂ ಶಿಷ್ಯಮಿವಾನ್ವಹಂ ಗುರುಃ ಸುನೀತಿಭಿರ್ನಯಸಿ ತ್ರಾಯಸೇ ಜನಂ ..

೧೧೫..

ಚಿಂತಯೇ ವಾಶ್ರಯೇ ಕಾಮಂ ಪ್ರಸೀದ ತ್ವಾಂ ಗಣೇಶ್ವರ .

ಸಂಪೂರ್ಣಮಿವ ಶೀತಾಂಶುಂ ಜಾತಂ ಪರ್ವಣಿ ಪರ್ವಣಿ ..೧೧೬..

ಗಣೇಶ್ವರಂ ವಿದ್ರುಮಪತ್ರಕಪ್ರಭಂ ವಾಮಾಂಕನಿಕ್ಷಿಪ್ತಕಲತ್ರಮಿಷ್ಟದಂ .

ಧ್ಯಾಯೇತ್ಸ ವಿಘ್ನಾಧಿಪತೇರನುಗ್ರಹಾತ್ಸರ್ವಾಮೃದ್ಧಿಮೃಧ್ನೋತಿ ಯ ಏವಂ ವೇದ ..

೧೧೭..

ಯಇಮಂ ವಿಘ್ನರಾಜಸ್ಯ ವೇದಪಾದಸ್ತವಂ ಪಠೇತ್ .

ಸ ಭವೇತ್ಪುಣ್ಯಕೃದ್ಧೀಮಾನ್ಕ್ಷಣಮಧ್ಯೇಽಷ್ಟಸಿದ್ಧಿಮಾನ್ .

ಪ್ರಾತರ್ಮಧ್ಯಂದಿನೇ ಸಾಯಂ ನಿತ್ಯಂ ಯಃ ಪ್ರಯತಃ ಪಠೇತ್ ..೧೧೮..

ಅರ್ವಾಙ್ಮಾಸತ್ರಯಾತ್ತಸ್ಯ ಪುರೋ ಭೂತ್ವಾ ಗಣೇಶ್ವರಃ .
ಜಾತಿಸ್ಮರತ್ವಂ ವಿಜ್ಞಾನಂ ವಾಕ್ಸಿದ್ಧಿಂ ಚಾಚಲಾಂ ಶ್ರಿಯಂ ..೧೧೯..

ವಿಜ್ಞಾನಂ ನಿಜರೂಪಸ್ಯ ಜ್ಞಾನಂ ಚೋಪನಿಷದ್ಭವಂ .

ದದಾತಿ ಭಕ್ತವಾತ್ಸಲ್ಯಾಚ್ಛ್ರೀಮಾನ್ಸಿದ್ಧಿವಿನಾಯಕಃ ..೧೨೦..

ಇತಿ ಭವಿಷ್ಯೋತ್ತರಪುರಾಣಾಂತರ್ಗತಃ ಗಣಪತಿವೇದಪಾದಸ್ತವಃ ಸಂಪೂರ್ಣಃ .
Proofread by Narendran Madathil

Ganapati Vedapada Stava

pdf was typeset on October 10, 2026

Please send corrections to sanskrit@cheerful.com

gaNapativedapAdastavaH.pdf 9


	Document Information
	Document Text
	Document Credits

